
MINUTI

Il-Minuti ta’ Laqgħa Nru 29 li saret nhar l-Erbgħa, 5 ta’ Frar 2020 ġew ikkonfermati.

[bookmark: _GoBack]APPROVAZZJONI TAL-MEMBRI FIL-KUNSILL GĦAS-SETTUR TAL-VOLONTARJAT – KONTINWAZZJONI.

IĊ-CHAIRPERSON (Onor. Etienne Grech): L-ewwel item fuq l-aġenda huwa l-approvazzjoni tal-membri fil-Kunsill għas-Settur tal-Volontarjat. Il-ġimgħa li għaddiet u ta’ qabel instab li kien hemm anomalija fil-liġi li issa jidher li ġiet ikkjarifikata. Irċevejna wkoll ittra ġdida min-naħa tal-Ministru għall-Edukazzjoni u x-Xogħol dwar l-approvazzjoni ta’ dawn l-erba’ membri. Hawn xi ħadd kontra din l-approvazzjoni jew għandu xi oġġezzjoni? (Onor. Membri: Le) Mela dawn il-membri ġew approvati minn dan il-Kumitat.

Il-Membri preżenti tal-Kumitat Permanenti dwar l-Affarijiet Soċjali approvaw il-lista tal-persuni li ġew nominati fil-Kunsill għas-Settur tal-Volontarjat.

DISKUSSJONI FUQ IR-RIFORMA PROPOSTA DWAR IT-TRAFFIKAR TAL-PERSUNI U L-PROSTITUZZJONI – PREŻENTAZZJONI MINN DR ANNA BORG (LI QIEGĦDA TIRRAPREŻENTA 40 ORGANIZZAZZJONI) DWAR IL-ĠLIEDA KONTRA T-TRAFFIKAR TAL-PERSUNI RELATATA MAL-PROSTITUZZJONI

IĊ-CHAIRPERSON: Mela ngħaddu għat-tieni item fuq l-aġenda, fejn illum se nibdew id-diskussjoni fuq ir-riforma proposta dwar it-traffikar tal-persuni u l-prostituzzjoni. Għandi l-pjaċir ngħid li magħna għandna s-Segretarju Parlamentari għall-Ugwaljanza u r-Riformi, l-Onor. Rosianne Cutajar li hija responsabbli wkoll minn dan is-settur. Il-preżentazzjoni tal-lum se ssir minn Dr Anna Borg li qiegħda tirrappreżenta 40 organizzazzjoni dwar il-ġlieda kontra t-traffikar tal-persuni relatata mal-prostituzzjoni. Nixtieq ninformakom li apparti l-laqgħa tal-lum se nagħmlu sensiela ta’ laqgħat marbuta ma’ dan is-suġġett. 
Dr Borg, nixtieq ninformak li din il-laqgħa se tkun streamed live u għalhekk il-media tista’ tkun qiegħda tiskrutinizza dak kollu li jingħad. Ovvjament jekk tixtieq tgħid xi ħaġa li hija sensittiva nistgħu mmorru għal ftit ħin off air.   

DR ANNA BORG (Director in the Centre for Labour Studies, University of Malta): Sur President, nirringrazzjakom ta’ din l-istedina u nixtieq nifraħ ukoll lill-Onor. Rosianne Cutajar għall-ħatra tagħha għaliex meta ltqajna l-aħħar ma kenitx għadha segretarju parlamentari. Qiegħda nieħu gost li qiegħda magħna llum u li nistgħu nagħmlu din id-diskussjoni magħha.   

Fil-bidu ta’ din il-preżentazzjoni se ngħid ftit min kien dan il-grupp li ħdimna miegħu fuq din il-pożizzjoni li ressaqna f’Ottubru li għadda u se nsemmi ftit min kienu l-organizzazzjonijiet – li hawnhekk hawn xi wħud minnhom – li they endorsed il-proposti tagħna. Se nagħti ftit overview tal-proposta tagħna u naħseb li l-messaġġ importanti li se nagħti llum f’din il-preżentazzjoni huwa li ma tistax tissepara l-issue tat-traffikar mill-issue tal-prostituzzjoni. S’issa minn dak li fhimna huwa li forsi kien hemm l-idea li nistgħu nisseparawhom imma hawnhekk se nargumenta ftit għalfejn m’għandniex nisseparawhom u se nitkellem ukoll fuq il-proposta li għamilna, dik li tissejjaħ l-equality model. Nixtieq li aktar milli nagħmel preżentazzjoni, ikollna konversazzjoni bejnietna. U għalhekk nistieden lill-Membri li jekk ma jifhmux xi ħaġa jwaqqfuni mill-ewwel.  

IĊ-CHAIRPERSON: Fil-fatt wara li tlesti l-preżentazzjoni se nagħmlulek xi mistoqsijiet min-naħa tagħna. 

DR ANNA BORG: Il-core group kien magħmul minni, bħala d-Direttur taċ-Ċentru tal-Istudji tax-Xogħol u ilni naħdem ħafna f’dan il-qasam fuq id-drittijiet tan-nisa. Kien hemm Dr Anna Vella li hija tabiba u taħdem ħafna man-nisa fil-prostituzzjoni u hija parti mill-management ta’ Dar Hosea, Dr Lara Dimitrijevic li hija avukat li kellha każijiet ta’ traffikar u allura misset ma’ dan is-suġġett b’mod dirett, Dr Helen Barrows li hija avukat li tgħix f’Malta, is-Sinjura Romina Gatt Lopez li hija riċerkatriċi u ħadmet ukoll f’Dar Hosea għal xi żmien u s-Sinjura MarieTherese Gatt li wkoll ħadmet ħafna fir-riċerka sabiex wasalna għal din il-pożizzjoni. Dawn huma ftit min-nies li kienu involuti meta għamilna l-preżentazzjoni tagħna f’Ottubru li għadda. 
Issa min huma l-40 organizzazzjoni li qed jagħtu l-endorsement tagħhom fuq din il-proposta? F’din il-paġna għandkom il-lista kollha tal-endorsers, però fost l-aktar importanti xtaqt insemmi d-Department of Gender Studies tal-Università, fejn għandek nies bħal Dr Marceline Naudi u Dr JosAnn Cutajar, id-Dipartiment tal-Politika Soċjali, il-Caritas u kważi l-għaqdiet kollha tan-nisa li huma miġburin taħt l-Empower u konfederazzjonijiet oħra bħal Malta Confederation of Women’s Organisation, Victim Support, l-Assoċjazzjoni tal-Public Health Medicine u ħafna għaqdiet oħra li kollha fehmu x’inhi l-pożizzjoni tagħna u tawna l-appoġġ tagħhom. Apparti l-għaqdiet Maltin hemm ukoll għaqdiet internazzjonali, bħall-European Women’s Lobby imma naħseb fost l-aktar importanti kien hemm il-Coalition Against Trafficking in Women li hija organizzazzjoni internazzjonali li daħlet fid-dettall, rat il-kontenut u approvat il-proposti tagħna. Dawk huma ftit min-nies li tawna l-endorsement tagħhom. 

Il-proposta tagħna qsamnieha. Fil-fatt jekk taraw il-werrej fil-bidu taraw il-lista ta’ kif inhu maqsum ir-rapport. Għandna parti li titkellem fuq it-traffikar uman u dħalna f’ħafna dettall, jiġifieri fuq kif se nsaħħu l-prevenzjoni, fuq kif se jaħdmu r-referral mechanisms, fuq kif se nsaħħu l-investigazzjoni, fuq kif se naġġornaw il-liġijiet, eċċ. Imbagħad dħalna wkoll fuq l-issues tal-gentlemen’s clubs u l-massage parlours għaliex naħseb li trid tagħti ħarsa ħolistika u ma tistax taqbad biċċiet u tiffoka fuqhom biss. Imbagħad qsamna t-tieni parti fuq ir-riforma tal-prostituzzjoni, jiġifieri fuq il-proposti kollha għandek id-dettalji ta’ x’qegħdin nipproponu, anke f’termini ta’ min kellu criminal records fil-passat, jekk ikun hemm xi fees x’għandhom ikunu, eċċ. Hemm rapport dettaljat li ovvjament mhux se nidħol fih għax irrid ċertu ammont ta’ ħin.  

Il-messaġġ prinċipali li rrid nagħti hawnhekk hu li rridu noqogħdu attenti għax donnu hemm qbil unanimu sabiex niddikriminalizzaw il-prostituzzjoni, però l-messaġġ ċar li rridu nagħtu huwa li jekk niddikriminalizzaw il-prostituzzjoni, mingħajr ma nagħtu messaġġ ċar lis-soċjetà li mhuwiex aċċettabbli li tixtri l-ġisem ta’ ħaddieħor, ir-riżultat li se jkollna hu li se jiżdied it-traffikar! Naħseb li dik hija l-aktar issue li qed tinkwetana u ċjoè li kif tiddikriminalizza l-prostituzzjoni qed tagħti messaġġ lis-soċjetà li huwa kollox sew li tixtri u tbigħ, u allura l-idea li tixtri persuna oħra abbażi ta’ sess tiġi aċċettabbli u normalizzata! Xi jfisser dan? Ifisser li se jkollna ħafna aktar irġiel li se jkunu qegħdin jixtru dan is-servizz għax issa se jkun legali u aċċettabbli. 

Se jkun hemm biżżejjed nisa li se jidħlu għal dan ix-xogħol? Le. Kull fejn ġie dikriminalizzat tant kibret id-domanda li ma jkunx hemm biżżejjed nisa jaħdmu f’dan is-settur. Dan ifisser li t-traffikanti u l-pimps se jagħmlu sforz akbar biex jimbottaw aktar nisa jidħlu għal dan ix-xogħol. Mhux nisa biss imma anke rġiel, transgender u tfal għax id-domanda se tiżdied. Dan huwa eżempju li rajna f’kull pajjiż li ddikriminalizzaw, fejn hemmhekk id-domanda żdiedet u allura awtomatikament se jiżdied it-traffikar.

Naħseb li bħalissa ħafna nies li joperaw fil-gangs f’dan is-settur qed jistennew liema pożizzjoni se tieħu Malta għax jekk il-prostituzzjoni tiġi dikriminalizzata se tkun għotja għalihom għax se jiżdidilhom ix-xogħol u se jkollhom ħafna aktar x’jagħmlu. Dan mhux jien qed ngħidu imma qiegħda nikkwota minn studju li sar minn madwar 150 pajjiż. U dan l-istudju juri bl-aktar mod ċar li fejn il-prostituzzjoni ġiet legalizzata jew dikriminalizzata t-traffic inflows żdiedu! Jiġifieri ejjew noqogħdu attenti għax ir-riċerka qiegħda tagħti messaġġ ċar. Aħna qegħdin fi crossroads u issa rridu niddeċiedu liema triq se nieħdu. 

Huma l-flus tas-sex buyer li jinċentiva lill-pimps u lit-traffikanti. Jekk ma jkunx hemm domanda jew id-domanda nnaqqsuha ma jkunx hemm għalfejn li t-traffikanti jimbottaw aktar nisa, tfal u transgenders fis-suq tas-sess. Naħseb hawnhekk irridu noqogħdu attenti għax ma tistax tissepara t-traffikar tal-persuni mill-prostituzzjoni għax dawn it-tnejn huma intertwined flimkien u ovvjament, it-traffikanti se jmorru fejn ikun hemm leġiżlazzjoni li tħallilhom il-libertà fejn joperaw! Għaldaqstant naħseb li rridu noqogħdu attenti liema legal framework se nadottaw. 

It-tieni punt li rrid nagħmel huwa li donnu hemm l-idea li l-prostituzzjoni neħduha pjuttost b’mod leġġer għaliex naħsbu li hija xi ħaġa harmless, it is a bit of fun, ħafna drabi we trivialise it u ngħidu li m’għandniex nindaħlu għax din hija xi ħaġa bejn żewġ adulti, u allura bħala soċjetà m’għandniex nindaħlulhom. Nassumu wkoll li l-power dynamics bejn il-buyer u s-seller huma l-istess imma fil-verità ir-riċerka turina li ħafna min-nies fil-prostituzzjoni huma kkontrollati mill-pimps u mill-gangs, u ftit huma dawk li verament jaħdmu għalihom. Fil-fatt jekk inħarsu lejn l-istatisitka naraw li madwar 90% tan-nies involuti fil-prostituzzjoni huma nisa li jiddependu fuq raġel, jiġifieri ma jaħdmux għalihom imma huma dipendenti fuq a male procurer. 

Statistika pjuttost konservattiva tgħidilna li waħda minn kull sebgħa min-nies fil-prostituzzjoni huma vittmi ta’ traffikar! Kif qed taraw dawn huma numri kbar. Pereżempju f’ċerti pajjiżi, bħal Spanja, ir-rata ta’ nisa traffikati titla’ għal bejn 60% u 90% u dan seħħ meta ddikriminalizzaw il-prostituzzjoni! Tant hu hekk li issa ħafna min-nisa li jaħdmu ġejjin mill-pajjiżi tan-North Africa u mill-pajjiżi tal-Ewropa tal-Lvant, b’ħafna minnhom qed ikunu traffikati. Dik hi l-verità. Iva hemm min jidħol għall-prostituzzjoni minn rajh imma l-maġġoranza ma jidħlux minn rajhom. U t-traffikar huwa parti intima minn dan il-business! 

Ħafna min-nies li jidħlu fil-prostituzzjoni – jien qed ngħid li l-maġġoranza u x’turina r-riċerka – huma nies vulnerabbli, li kellhom il-problemi fil-familja, li forsi kien hemm problemi ta’ saħħa mentali, li kienu homeless, u li għandhom problemi ta’ addictions. Ħafna minnhom mhumiex dawk il-happy hookers li għażlu huma li jidħlu f’dan ix-xogħol imma l-maġġoranza tagħhom huma nies li minħabba ċ-ċirkostanzi tal-ħajja spiċċaw jidħlu f’din id-dinja mingħajr ma kellhom għażla. Il-maġġoranza jidħlu fil-prostituzzjoni qabel ma jkollhom 18-il sena! Ħafna minn dawk it-tfal li ma jkunux akkompanjati f’dan it-traġitt li kien hawn minħabba l-gwerer qed naraw li qed jittieħdu biex jużawhom fl-industrija tas-sess! 

IĊ-CHAIRPERSON: It-traffikar joriġina minn pajjiżi fejn hemm il-gwerer jew il-faqar? 

DR ANNA BORG: Mhux biss. Għandek gruppi li ġejjin mill-pajjiżi tal-Ewropa tal-Lvant u mill-Afrika fejn hemmhekk għandek il-faqar. 

IĊ-CHAIRPERSON: Ir-raġuni hi li jidħku bihom għax jgħidulhom li se jsibu l-ġenna tal-art. 

DR ANNA BORG: Ikun hemm min jgħidilhom li se jiġu jaħdmu f’lukanda jew f’bar u jkun hemm numru minnhom li litteralment jeħdulhom il-passaport. Some of the girls are groomed as early as 12 or 13 years of age! Kellna każ Malta ta’ tfajla ta’ 14-il sena li kienet homeless u din spiċċat stuprata u mibjugħa għall-prostituzzjoni! Kellna dan il-każ il-qorti, jiġifieri din mhijiex xi ħaġa li qed taffettwa pajjiżi oħra imma waslet f’pajjiżna wkoll, fejn qed ikollok nies minuri li qegħdin jiġu mibjugħa għall-prostituzzjoni. Fattur ieħor li jwassal lin-nies għall-prostituzzjoni huwa l-kwestjoni tal-vizzji. Il-pimps l-ewwel jibdew jinkoraġixxu lil dak li jkun sabiex juża d-droga u ladarba tiġi dipendenti fuq id-droga ma tantx tkun tista’ toħroġ minn dak ix-xogħol għax ikun hemm l-issue tal-vizzju u tal-victimisation. Overall il-messaġġ huwa li l-maġġoranza tan-nies li jidħlu ma jagħmlux għażla ħielsa għax ikollhom il-problemi. 

Xi tfisser il-prostituzzjoni għall-pajjiż u għan-nies involuti? X’inhu l-impatt fiżiku, mentali u soċjali tal-prostituzzjoni? Naħseb l-aktar ħaġa importanti li ngħidu hija li l-prostituzzjoni hija forma ta’ vjolenza. Nafu li ħafna rġiel li jikkonsmaw il-pornografija jużaw ukoll il-prostituti u din qiegħda twassal għal ħafna prattiċi sesswali li jispiċċaw ikollhom bżonn jikkuraw ġisimhom minħabba l-vjolenza u l-infezzjonijiet li jieħdu. Naħseb li huwa importanti li ngħidu li dan mhux biss jaffettwa lill-buyer u lis-seller imma jaffettwa wkoll lill-familjari ta’ dak li jkun. Dan għaliex min imur ma’ prostituta x’aktarx li jkollu l-mara jew il-partner u allura dawn jispiċċaw jinfettaw lil dawk li jkunu qed jgħixu magħhom mingħajr ma jkunu jafu! 

Ftit mill-mard li mbagħad bħala soċjetà rridu nonfqu l-flus biex nikkuraw huma l-HIV, is-syphilis u l-HPV li jwassal għall-kanċer. This is not a bit of harmless fun għax aħna rridu nħallsu għall-kura li jkollhom bżonn dawn in-nies. Dan diġà qed narawh għax għandna aktar irġiel li qed imorru fil-massage parlours u diġà qed ikollhom imorru l-GU Clinic. U wieħed minn kull għaxra ammettew li qegħdin iħallsu għas-sess, jiġifieri ċ-chances huma li dawn qegħdin jinfettaw ruħhom u lill-partners tagħhom ukoll! Allura din hija issue wkoll ta’ saħħa pubblika. 

S’issa semmejt l-impatt tas-saħħa fiżika imma hemm ukoll l-impatt mentali. Ħafna min-nies li jaħdmu għal ħafna snin fil-prostituzzjoni jispiċċaw ikollhom post-traumatic stress disorder u suicide attempts. Il-mortality rate ta’ ħafna min-nies hija ħafna aktar minn tal-average population u l-maġġoranza l-kbira tan-nies li qegħdin fil-prostituzzjoni mhumiex happy hookers imma huma nies li jixtiequ joħorġu minn dik is-sitwazzjoni però ma tantx għandhom għażliet. U dan tikkonfermah ir-riċerka. 

It-tieni punt li xtaqt nagħmel huwa li l-prostituzzjoni rridu neħduha bis-serjetà għax it is not cost neutral; għandek l-impatt fiżiku u l-impatt mentali fuq il-persuna li qiegħda fil-prostituzzjoni però hija wkoll issue ta’ saħħa pubblika li se nħallsu għalija kollha kemm aħna, apparti li għandek ukoll l-issue tat-traffikar tal-persuni. Naħseb żgur li l-ebda pajjiż ma jixtieq li t-traffikar jiżdied! Din twassal ukoll għan-normalizzazzjoni tal-prostituzzjoni. Meta tiddikriminalizza l-messaġġ li tkun qed tagħti hu li you are going to allow a subset of girls or women li se żżommhom għal dan ix-xogħol biex jissodisfaw id-domanda tal-klijenti u jżommu lill-irġiel kuntenti imma fil-verità dan ma tantx huwa messaġġ ta’ ugwaljanza. U fl-opinjoni tiegħi dan dan jistona mal-idea li jrid jagħti l-pajjiż dwa r l-ugwaljanza. 

X’għamlu dawk il-pajjiżi l-aktar li huma femministi u avant-garde? L-aktar pajjiżi avant-garde ħadmu fuq dawn it-tliet guiding principles. Bħalna qed jgħidu li niddikriminalizzaw il-prostituzzjoni għax dawk li jsibu ruħhom fil-prostituzzjoni m’għandniex inkomplu ngħakksuhom għax dawn diġà huma vittmi. Mela dik hija l-ewwel ħaġa. It-tieni ħaġa li jgħidu hija biex ngħinu lil min qiegħed fil-prostituzzjoni u jixtieq joħroġ minnha. Issa mhux kulħadd irid joħroġ minnha imma min jixtieq joħroġ ejjew ngħinuh. Naħseb hemmhekk għandna qbil totali. Però dawn il-pajjiżi avant-garde qed jgħidu li mhux biżżejjed li nagħmlu dawk it-tnejn - ejjew ma ninormalizzawhiex il-prostituzzjoni – imma rridu naraw ukoll li ma nżidux it-traffikar. Jekk ma rridux inżidu t-traffikar irridu nagħtu messaġġ lis-soċjetà li inti tixtri l-ġisem ta’ xi ħaddieħor huwa xi ħaġa esplojtattiva u hija xi ħaġa harmful. Kif jien ma nħallix lil xi ħadd ibigħ il-kilwa tiegħu għax huwa ddisprat għall-flus, kif issa se nagħti messaġġ lis-soċjetà li persuna tista’ tbigħ ġisimha kollu biex jużah ħaddieħor u mbagħad wara li jużak jarmik?! F’dawn il-pajjiżi hemm dawn it-tliet elementi li huma l-guiding principles. 

Il-pajjiżi li għamlu hekk huma pajjiżi li qegħdin fuq quddiem nett f’dak li għandu x’jaqsam mal-ugwaljanza. U hawnhekk qiegħda nirriferi għall-Isvezja, in-Norveġja, l-Iżlanda, l-Irlanda, Franza, l-Iżrael u l-Kanada. Dawn il-pajjiżi kollha addottaw dak li jissejjaħ l-equality model. Bħalissa Spanja riesqa wkoll lejn dan il-mudell għax huma kienu ddikriminalizzaw il-prostituzzjoni u issa tant imtlew bit-traffikar li sejrin ukoll lejn dan il-mudell għax sabu li ma jistgħux isibu tarf! Dan il-mudell huwa endorsed mill-Parlament Ewropew, mill-European Women’s Lobby u ovvjament, il-pimps u t-traffikanti ma jogħġobhomx dan il-mudell għax ifisser li se jkollhom inqas traffiku. 

L-Iżvezja daħħlu dan il-mudell aktar minn 20 sena ilu u dawn sabu li l-ammont ta’ nisa li esperjenzaw vjolenza fiżika u vjolenza sesswali fil-prostituzzjoni naqset. Aħna qatt ma ngħidu li din se tisparixxi imma tonqos. It-traffikar naqas u mill-1999 ma kien hemm l-ebda mara li mietet direttament mill-prostituzzjoni. Fil-pajjiżi l-oħra fejn mingħalihom se jgħaddu liġi u jagħmlu kollox legali, in-numru ta’ nisa li nqatlu fil-prostituzzjoni kien ħafna ikbar! U għalhekk dan kien ta’ suċċess. 

Aħna x’qegħdin nipproponu hawnhekk u x’inhu dak li ġie endorsed minn dawn l-40 organizzazzjoni? Kien proprju dan il-mudell li ġie adottat u ċjoè li niddikriminalizzaw lil dawk li huma fil-prostituzzjoni u ngħinuhom, noffrulhom servizzi ta’ kwalità biex min irid joħroġ u jibda ħajja barra mill-prostituzzjoni jsib l-għajnuna kollha, però ejja nagħtu messaġġ lis-soċjetà li inti tixtri persuna oħra hija xi ħaġa esplojtattiva u mhijiex aċċettabbli f’soċjetà fejn qed nippromwovu l-ugwaljanza. Ikun żball kbir jekk dawn it-tliet elementi nisseparawhom. Naħseb dak huwa messaġġ importanti li rridu nwasslu. Intom li se tgħaddu din il-liġi u li se tagħmlu din l-għażla nixtieq nurikom din l-istatistika mill-Irlanda fejn 90% tan-nisa li qegħdin maqbudin fil-prostituzzjoni jixtiequ joħorġu minnha. Mela hawn Malta ejjew ma nagħmlux mudell li bih se nkabbru n-numru ta’ nisa biex imbagħad se nżidulhom il-problemi u jkollna naraw kif ngħinuhom joħorġu. 

Ejjew naħdmu flimkien. Naħseb l-idea li qegħdin hawn hija għax verament nemmnu fl-ugwaljanza. Il-pożizzjoni tagħna mhijiex imsejsa fuq xi ħaġa morali imma fuq xi ħaġa studjata. Ilna sentejn naħdmu fuqha u ħarisna lejn x’ġara f’pajjiżi oħra. Ejjew nagħmlu liġi li tipproteġi lil min hu vulnerabbli, ejjew nagħmlu liġi li lil min qed jesplojtja lin-nies vulnerabbli ma nħalluhx u ma niftħulhomx it-triq. U lill-pimps u lit-traffikanti ma nagħtuhomx rigal u nżidulhom il-business billi niddikriminalizzaw il-prostituzzjoni! Dak kien l-aħħar kumment tiegħi, issa jekk hemm xi mistoqsijiet li tixtiequ tagħmlu jiena  lesta li nirrispondihom. 

IĊ-CHAIRPERSON: Grazzi. Ngħaddu issa għal xi mistoqsijiet min-naħa tal-Membri preżenti. U għalhekk insejjaħ lill-Onor. Maria Deguara.  

ONOR. MARIA DEGUARA: L-ewwelnett nixtieq ngħidlek prosit tal-preżentazzjoni għaliex spjegajt eżattament x’jiġri fil-prostituzzjoni u l-outcomes tagħha. Jiena naqbel ħafna ma’ dak li għedt biex ma ngħidx li qbilt ma’ kollox. Naħseb li l-prostituzzjoni ilha teżisti mill-bidu tad-dinja però dejjem kien hemm element ta’ sforzar f’dan ix-xogħol, jiġifieri rridu nammettu li dejjem kienu dawk l-aktar vulnerabbli li dejjem spiċċaw f’dan ix-xogħol. Ovvjament illum id-dinja nbidlet, u fejn qabel konna ngħidu dawk li ma kellhomx vizzji ta’ xejn kienu jintużaw għall-prostituzjoni, illum għandna żgħażagħ - tfajliet jew ġuvintur - li tant ikunu f’sitwazzjonijiet li assolutament ma jistgħux ikampaw fil-ħajja li, kif għedt inti, illum għandna d-droga u ħafna mill-pimps ipoġġu lil min idaħħlu fil-prostituzzjoni fuq id-droga, anzi jagħmluha a point li jiddrogawhom huma stess ħalli dawn jiġu addicted biex awtomatikament la jkunu addicted bilfors ikollhom joqogħdu għal dak li jgħidulhom għax inkella jispiċċaw ħażin.  

Kienet ta’ għajnuna kbira dak li għedtilna fuq pajjiżi fejn il-prostituzzjoni mhux legalizzata l-aċċidenti ta’ qtil naqas ħafna mill-1999 mentri fejn se jkollok lil kulħadd jagħmel minn taħt u ma tafx x’inhu jiġri – bis-saħħa tal-liġi – se tkompli tagħmel li trid b’dawn it-tfajliet u se tkun qiegħed tistieden aktar inkwiet f’dan is-settur. Jien naħseb li għandna nieħdu l-aħħar pjan li ddiskrevejt fejn ngħinu lil min jixtieq joħroġ u nagħtuh dak kollu li hu possibbli biex joħroġ minn dan il-mistier. Issa rridu nammettu li jekk inti tinqabad f’dan il-mistier se jkollok problema kbira għaliex tkun qiegħed tagħmel quick money u ħafna minn dawn in-nies mhux kapaċi jmorru għal xogħol li jrendilhom inqas. Għalhekk ikun diffiċli biex toħroġ persuna minn dak ix-xogħol.  

Niftakar fil-bidu tal-professjoni tiegħi bħala tabiba kellna tfajla ta’ 13-il sena mill-Belt. Kont Boffa u konna nieħdu ħsieb dawn it-tfajliet taħt l-età li kienu jaqgħu fil-prostituzzjoni, però din sfortunatament, minkejja li anke jien personalment kont nispjegalha l-pros and cons tal-prostituzzjoni, xorta waħda baqgħet tmur hemmhekk. Din kienet bint prostituta, ommha kienet bint prostituta u n-nanna kienet bint prostituta! Jiġifieri tifhem li kif jgħidu t-tajra li titwieled fil-wied se tibqa’ fil-wied u ma tmurx il-Belt biex tara x’inhu jiġri. Sfortunatament din kienet waħda minn dawk it-tfajliet li kienet spiċċat maqtula fi Strada Stretta! Kif għedt lil din it-tfajla kont nafha għax kienu jpoġġuhom magħna u jien kont intellagħha fil-kamra biex nispjegalha x’inhu l-ħażin tal-prostituzzjoni, però li kellha l-flus f’idejha at such a young age kienet xi ħaġa kbira għaliha. Irridu nifhmu l-mentalità ta’ dawn in-nies għax mhux faċli tgħidilhom li għandhom dan ix-xogħol ġo fabbrika u dawn se jmorru. Irridu l-ewwel inpoġġu l-mentalità tagħhom f’postha qabel ma jaċċettaw il-fatt li aħjar flus inqas imma għandhom id-dinjità ta’ mara jew ta’ raġel f’każ tal-irġiel. 

IS-SINJURA MARIE THERESE GATT (Association for Equality): Il-problema hi li jekk ikunu trabbew f’din il-ħajja għalihom dak huwa l-uniku mod ta’ ħajja li jafu. Tagħmel x’tagħmel biex tipprova tbiddlilha l-ħsieb tagħha se jkun impossibbli għax f’moħħha għandha li dik hija l-unika triq tagħha u li m’hemmx ħajja oħra. Ma jafux jgħixu ħajja oħra. Dik importanti. Dik hi r-responsabilità tas-soċjetà li tgħin lil dawn il-persuni minn qabel ma jkollhom it-tfal biex it-tfal ma jikbrux f’din is-sitwazzjoni wkoll. Hija responsabilità fuq is-soċjetà biex tara li tagħti ħajja tajba lit-tfal biex ma jkunx hemm bżonn li dawn imorru għal din l-attività biex jgħixu, biex jitimgħu lit-tfal tagħhom u biex ikollhom fejn joqogħdu. Dik ir-responsabilità hija fuqna, fuq is-soċjetà kollha. 

IS-SINJURA ROMINA GATT LOPEZ (Riċerkatriċi u parti mill-management ta’ Dar Hosea): Biex inżid fuq dak li għadu kif intqal fuq il-flus, veru li dawn jagħmlu l-flus imma l-flus ħafna minnhom jeħduhom jew il-pimp jew inkella jużawhom to survive the trauma they endure! U allura l-flus jispiċċaw jeħduhom droga jew alkoħol! Dak li qalet hawnhekk Dr Borg huwa veru u joħroġ mir-riċerka. Aħna l-ħin kollu għaddejjin bir-riċerka u, kif għedt tajjeb inti Onorevoli, li kellek esperjenzi ma’ dawn it-tfajliet u nisa, jien ukoll iltqajt u ħdimt ma’ dawn in-nisa u t-tfajliet. U dak li naraw aħna tirrifletti fir-riċerka li għandna. Din mhux qed issir ‘il bogħod minn xtutna imma qed issir hawn Malta wkoll. Pereżempju jkollok nisa li jgħidulek li in order to be able to do it you have to use substance abuse! Kemm se ddum kull darba tiġi vjolentata u wżata u tispiċċa qisek prodott?! Jekk forsi fil-bidu hawn min jgħidlek li għamilha għax ried hu, wara ċertu żmien ma tibqax tgħid għax ridt inti għax bil-vjolenza u b’dak li qed jiġri fil-pornografija, fejn illum din ġiet aċċessibbli b’tagħfisa ta’ buttuna mid-djar tagħna ... Irridu noqogħdu attenti għax is-subien tagħna, li mingħalihom qed jitgħallmu l-affarijiet fuq is-sess mill-pornografija, qed jispiċċaw iħawdu l-kunċett għax with a click of a button qed jaċċessaw il-pornografija mill-kmamar tas-sodda tagħhom! 

L-età tas-subien li qed jaċċessaw il-pornografija hija ta’ 12-il sena. U dawn qed iħawdu x’irid isir. L-adoloxxenti kollha se jgħaddu mill-fażi tas-sesswalità għax din hija xi ħaġa normali imma hemm nuqqas ta’ edukazzjoni u sfortunatament, qegħdin ngħallmuhom biss fuq contraceptives u affarijiet bħala harm reduction imma fil-verità fuq x’irid isir ħadd mhu qed jindirizzaha u allura dawn qed jirrikorru għall-pornografija biex iġibu l-informazzjoni! Issa llum il-pornografija saret aggressiva u vjolenti. Qed ikun hemm il-misconception li meta tmur ma’ tfajla, avolja t-tfajliet mhumiex qed jaċċessaw il-pornografija, xorta qed jaqgħu vittmi għax qed jużaw dan il-behaviour fuqhom. 

Hemm persentaġġi għoljin ta’ nisa li jiġu gagged, gang raped in pornography and they are called derogative names like “slut” or “bitch” and they are spat on! Dawn is-subien issa qed jagħmlu l-istess affarijiet mat-tfajliet. It-tfajliet, peress li m’għandhomx l-awareness, qed jaħsbu li that is the way to go and so I have to do it. Għalhekk qed ikollna teenage pregnancies u ħafna tixrid ta’ STDs. Dan kollu huwa spectrum taħt is-sex industry li qed jagħmel ħafna flus! Ir-riċerka turi wkoll li s-sex industry u dawn in-nies li jagħmlu l-pornografija, jikkejterjaw għas-subien żgħar għax moħħhom għadu żgħir u jassorbu l-innovazzjoni! Din mhijiex dwar  is-sess għax is-sess huwa xi ħaġa normali imma hija dwar il-women empowerment u l-man power and control over the woman. 

IĊ-CHAIRPERSON: L-Onor. Rosianne Cutajar semmiet ukoll il-kwestjoni tal-femiċidju hawn Malta, u kif qed tgħid inti, jekk għandek subien ta’ 12 u 13-il sena li qed jaraw din it-tip ta’ pornografija, fejn il-mara tiġi dispreġġjata u umiljata, qisna se nerġgħu mmorru lura għaż-żmenijiet fejn il-mara kienet subordinate tar-raġel. Issa biex nevitaw il-femiċidju ma rridux naraw biss li l-pulizija jirrispondu malajr għal meta jkun hemm sejħa għall-għajnuna imma rridu naraw il-mod ta’ kif raġel iħares lejn mara. Jekk mara telqet lir-raġel, dak li jkun irid jaċċetta din is-sitwazzjoni. Il-mod ta’ kif raġel iħares lejn mara u l-mod ta’ kif mara tħares lejn raġel għandhom ikunu ugwali. 

DR ANNA BORG: Issa immaġina jekk il-leġiżlatur f’daqqa waħda joħroġ liġi li tagħmilha aċċettabbli li tixtri u tbigħ ġisem ta’ mara! S’issa forsi kellna ftit l-idea li forsi qed nagħmlu xi ħaġa ħażina imma fil-mument li tgħid li se tiddikriminalizzaha u in parallel magħha mhux se tgħid li this is not on, il-messaġġ li se tkun qed twassal lil dawk it-tfajliet u subien żgħar hu li they can go ahead because it is not a problem and that we are legalising it! Il-mument li tillegalizza xi ħaġa qed tagħmilha tajba u qed tinnormalizzaha. Dan hu l-messaġġ prinċipali. F’għajnejn min ikun ma tagħmilx differenza imma fil-mument li tgħid li hija dikriminalizzata qed tagħmilha okay f’għajnejhom. Jekk ma ddaħħalx magħha in parallel dawn iż-żewġ messaġġi u ċjoè jekk mhux se niddikriminalizzak għax inti diġà vittma u se ngħinek jekk trid toħroġ minnha, - jekk trid tibqa’ hemm mhix problema imma bħala soċjetà mhux aċċettabbli li I make it okay for men to use you and abuse you! Unless you give those two parallel messages it is extremely dangerous li tagħti l-messaġġ lil dawk it-tfajliet żgħar li jekk għandhom bżonn il-flus imorru għall-prostituzzjoni u lis-subien jekk għandhom l-urges tagħhom imorru għall-prostituzzjoni! This way you are making it okay! 

Jiena naħseb li din hija l-aktar ħaġa inkwetanti għax fil-pajjiżi fejn iddikriminalizzaw, bħal pereżempju Spanja, l-ewwel iddikriminalizzaw u mbagħad wara pprovaw jagħlqu bil-liġijiet! It just does not work u dan huwa l-messaġġ li qed nipprovaw inwaslulkom. Tant kellhom domanda li llum ma jistgħux ilaħħqu u l-gangs organizzati li hemm il-ħin kollu jittraffikaw lin-nisa! U s-sitwazzjoni issa got out of hand. Imbagħad ikun tard wisq! L-istess il-Ġermanja u l-Olanda qed jaraw kif jagħlqu imma kif għedna, wara jkun tard wisq. Dan huwa l-messaġġ tagħna, li rridu noqogħdu attenti. F’din il-fażi, iva, għandna niddikriminalizzaw lil min qiegħed fil-problema u għandna ngħinuhom. Ejjew ma nżidulhomx mal-problemi li għandhom billi nibagħtuhom il-ħabs. Hemmhekk we are definitely with you imma ma nistgħux nagħtu messaġġ lis-soċjetà, speċjalment f’dan il-kontest li qegħdin tgħidu intom, fejn irridu nagħtu messaġġ li it is not okay to use and abuse and to spit and shit on a woman’s body għax din qiegħda fil-prostituzzjoni! Dik hi r-realtà. 

In-nies li tiltaqa’ magħhom Romina u n-nies li qegħdin f’Dar Hosea huma nies li ħafna drabi jkollhom bżonn ħafna għajnuna u żgur li mhumiex dawk l-empowered happy hookers! Dawk huma biss persentaġġ żgħir u allura ejjew nagħmlu liġi għall-maġġoranza li huma nies li ġejjin mill-problemi u li ma jistgħux jinqalgħu minnhom. Ejjew ma nżiduhomx dawk it-tfal. Ħafna drabi the pimps prey on children who are in institutions because they know they can break them! They lure them with gifts, with drugs, with cigarettes and with mobiles u mbagħad, ladarba jdaħħluhom f’dan il-qasam jispiċċaw jagħmlu ħajjithom kollha japprofittaw minnhom. Nerġa’ ngħid li l-maġġoranza tan-nisa mhumiex dawk l-empowered happy hookers imma huma vittmi u l-irġiel japprofittaw minn ġisimhom! 

IĊ-CHAIRPERSON: Is-Segretarju Parlamentari Rosianne Cutajar. 

ONOR. ROSIANNE CUTAJAR (Segretarju Parlamentari għall-Ugwaljanza u r-Riformi): F’dawn l-ewwel tliet ġimgħat kont qiegħda nara l-feedback li daħlet b’rabta mat-traffikar uman u l-prostituzzjoni. M’iniex ċerta jekk fid-dokument tagħkom, li rrid ngħid li għamiltu biċċa xogħol tajba, dħaltux fil-kwestjoni tal-prostituzzjoni li ssir bir-rieda tal-persuna u jekk taħsbux li l-liġi għandhiex tirrifletti dawn iż-żewġ realtajiet li huma kompletament differenti. Filwaqt li hemm ir-realtà ta’ dawk in-nisa li huma vulnerabbli u li huma sforzati jidħlu f’dan ix-xogħol għax għandhom xi vizzju jew għax m’għandhomx alternattiva oħra ... Ma nafx jekk ħadtux inkonsiderazzjoni għax kien hemm ħafna dokumenti u bl-amment ma nafx jekk kontux intom li semmejtuha jew le din ir-realtà parallela ta’ dawk li jissejħu sex workers. Naf li kellna xi feedback li ġiet internazzjonalment, fejn dawn qegħdin iqisu lilhom infushom bħala femministi sal-punt li qegħdin jgħidu li dak huwa ġisimhom u jridu jagħmlu li jridu bih. Ma nafx jekk dħaltux f’dawn iż-żewġ realtajiet differenti għax jien inħobb nagħmel dik id-distinzjoni minkejja li aħna, bħala politiċi, fid-dmir li nipproteġu lil dawk li huma l-aktar vulnerabbli. 

IS-SINJURA MARIE THERESE GATT: Dan il-mudell ta’ ugwaljanza m’għandux problema fuq dawk in-nisa li jagħżlu li jbigħu lilhom infushom għas-sess. M’għandna l-ebda problema fuq l-għażla għax kull persuna għandha dritt tagħżel li tqatta’ ħajjitha kif trid hi. Il-problema li għandna hi fuq il-vjolenza u l-abbuż li jgħaddu minnu l-maġġoranza assoluta tan-nisa, irġiel, transgender u tfal! Fil-fatt l-Iżvezja ilhom 20 sena li daħħlu dan il-mudell u l-prostituzzjoni għadha teżisti. Din mhux kriminalizzazzjoni. Jekk xi ħadd jiddeċiedi u huwa komdu fiha m’għandna problema ta’ xejn. 

ONOR. MARIA DEGUARA: Dan il-mudell iħallilek dik l-għażla? 

ONOR. ROSIANNE CUTAJAR: Jekk jixtri xorta f’dak il-każ qegħdin tgħidu li … 

IS-SINJURA MARIE THERESE GATT: Meta lix-xerrej tgħidlu li qed jagħmel ħażin u li din hija vjolenza, qed tagħti s-setgħa f’idejn il-mara minflok f’idejn min qed jixtri. Jekk il-mara għandha l-poter u min qed jixtri jġib ruħu ħażin jew qed ikun vjolenti bi kwalunkwe mod, din taf li tista’ titlob l-għajnuna u dak il-bniedem se jiġi kkastigat talli għamel ħażin. 

ONOR. ROSIANNE CUTAJAR: Rigward il-persuni b’diżabilità, dan is-suġġett tqajjem u kien ukoll fil-media, saħanistra anke l-Kummissarju tal-Persuni b’Diżabilità tkellem b’mod apert fuq dan is-suġġett, u jidhirli li qal li l-persuni li għandhom diżabilità għandhom kważi kważi d-dritt li jkunu sesswalment gratifikati. Ma nafx jekk hijiex dik il-kelma li uża u I stand to be corrected, imma intom dħaltu fiha din fir-riċerka li għamiltu? 

IS-SINJURA MARIE THERESE GATT: Din konna ddiskutejnieha wkoll mal-Kummissarju, li min-naħa tiegħu qabel magħna li m’għandux ikun hemm lok ta’ abbuż fuq ħaddieħor. Jekk għandek bniedem li għandu l-bżonnijiet tiegħu, u nirrepeti li dan huwa bżonn u mhux dritt għax ħadd m’għandu d-dritt li biex jissodisfa l-bżonn tiegħu jabbuża minn persuna oħra u jneħħilha d-drittijiet umani tagħha! Meta tuża persuna oħra bħala oġġett tkun qiegħed tneħħilha d-dritt uman tagħha. 

ONOR. ROSIANNE CUTAJAR: Aħna qegħdin ngħidu fuq meta jkun hemm il-kunsens u għalhekk għamilt distinzjoni bejn iż-żewġ realtajiet. 

IS-SINJURA MARIE THERESE GATT: Pereżempju, meta jien nitlob il-flus biex nagħti s-servizzi tiegħi, hekk kif il-flus ikunu f’idi, is-setgħa se tmur f’idejn min qed jixtrini! Min jixtrini se jgħidli li hu xtrani, u issa jien sirt oġġett, u allura jista’ jagħmel li jrid bija. Is-setgħa telqitli avolja għażilt jien li nbigħ lili nnifsi! 

IĊ-CHAIRPERSON: Imma mbagħad jista’ jkun li l-prostituti jirrikattaw lix-xerrej u jibdew jitolbuh aktar flus! 

IS-SINJURA MARIE THERESE GATT: Dawn huma affarijiet li jseħħu kuljum minn persuni bħali u bħalek. Nista’ ngħidlek li kull wieħed u waħda minna xi darba sab lil xi ħadd li serqu, gidiblu jew fottieh! M’hemmx bżonn tkun prostituta biex tagħmel hekk għax dawn l-affarijiet iseħħu kontinwament. Aħna lkoll bnedmin u m’għandniex għalfejn noqogħdu nġibu l-iskużi! Dawn se ssib minn kull kwalità. Se ssib il-qattelin u se ssib in-nies twajba li kulħadd japprofitta minnhom. Ilkoll kemm aħna bnedmin. Dak li qegħdin ngħidu huwa li l-ħażin għandna ngħidu li hu ħażin u ngħinu lil min hu vulnerabbli. Kulħadd għandu d-dritt tiegħu. Bħalissa f’Malta l-prostituzzjoni mhijiex illegali. Huma illegali l-pimping, il-brothels u l-itlajjar però xorta waħda qegħdin naraw il-brothels! Meta tiddikriminalizza qed tgħidilhom li jistgħu jagħmlu brothels kemm iridu u tlajjar kemm iridu. Hekk ġara fi New Zealand, fi Spanja u f’dawk il-postijiet kollha. Il-problema hi li fi New Zealand u fi Spanja issa qegħdin jiġġieldu biex iwaqqfuha! Ladarba ddikriminalizzaw bdew jaraw tfal ħerġin mid-dar filgħodu biex imorru l-iskola u dawn kellhom joqogħdu attenti biex ma jirfsux fuq il-condoms fl-art, bil-prostituti fil-kantuniera u ħdejn l-iskejjel! Tant li issa ħlief jiġġieldu biex iwaqqfu din il-biċċa xogħol mhumiex qegħdin jagħmlu! U traffikar galor. 

DR ANNA BORG: Kif se żżommhom ladarba tiddikriminalizza? Qed tgħidilhom li it is okay. 

ONOR. ROSIANNE CUTAJAR: Jien xorta qed nara li ħafna drabi qisna qegħdin inħalltu l-konċett ta’ dikriminalizzazzjoni ma’ li tillegalizza. Jekk pereżempju, naraw il-Ġermanja, li marru għall-estrem l-ieħor fejn għandek il-bridel li, kif għedt tajjeb inti, dik is-sistema ma ħadmitx għax tant kibret id-domanda li ma setgħux ikomplu kif kienu. U aħna żgur li mhux se mmorru għal-liberalizzazzjoni, fis-sens li mhux se jkollna l-bridel kullimkien, żgur li le, u għalhekk nixtieq inserrħilkom moħħkom fuq dak l-aspett. Bħala Gvern, fil-ġimgħat li ġejjin se nkunu qegħdin nippubblikaw dokument bħala feedback fuq il-feedback li rċevejna. U għaliex nirrikonoxxu li l-prostituzzjoni u t-traffikar uman huma intertwined ma’ xulxin, bħalissa qegħdin f’dik il-fażi li naraw liema approach se nieħdu f’dik li hija prostituzzjoni. Għaliex? L-approach li se nieħdu fil-konfront tal-prostituzzjoni, jiġifieri jekk hux il-mudell Nordiku jew jekk hux il-mudell tan-New Zealand, se jaffettwa l-kwestjoni tat-traffikar uman. Imbagħad għandek il-massage parlours, il-gentlemen’s clubs jew l-istrip clubs għax l-isem huwa hekk, però xi ħaġa interessanti li ħarġet meta tkellimt mal-owners tal-istrip clubs hu li fir-regolamenti ma jridux assolutament li jkun hemm l-att sesswali fil-clubs tagħhom għax huma mhux mill-att sesswali qegħdin jgħidu li jagħmlu l-flus!

DR ANNA BORG: Inti taf x’jiġri fl-istrip clubs għax kienet ukoll fil-gazzetti lokali! L-irġiel imorru f’dawn l-istabbilimenti u jagħtuhom id-droga fid-drinks – bħalma jagħtu lit-tfajliet li jridu jistupraw – biex imbagħad jeħdulhom il-credit card u jiġbdulhom eluf ta’ ewro! 

ONOR. ROSIANNE CUTAJAR: Iva. Però, onestament jien kont tal-fehma li l-owners tal-gentlemen’s clubs se jgħiduli li huma jixtiequ li r-regolamenti jkunu jippermettu li ssir attività sesswali fl-istabbilimenti tagħhom. Imma ħadd ma qalli hekk! Anzi huma willing li anke cameras iwaħħlu. Issa jiena qiegħda nikkwota minn dak li qaluli.  

DR ANNA BORG: Xtaqt li kien hawn magħna Dr Lara Dimitrijevic ħalli tgħidlek kif fl-istrip clubs Maltin hi kellha każijiet ta’ nisa li ġew mibjugħa sa erba’ darbiet minn strip club għal ieħor! Waħda mill-kondizzjonijiet tal-Coalition Against Trafficking sabiex they endorse l-proposta tagħna kienet dik li aħna niktbu b’mod ċar li l-istrip clubs għandhom jingħalqu għaliex jafu kemm isir traffikar uman f’dawn l-istabbilimenti. Din kienet il-kondizzjoni tagħhom. Qabel ma daħħalnieha they would not endorse our report. 

ONOR. ROSIANNE CUTAJAR: Li hu żgur hu li hemm bżonn ta’ regolamentazzjoni għaliex dawn qegħdin joperaw f’sitwazzjoni …
IS-SINJURA ROMINA GATT LOPEZ: Dawn qed ibigħu lin-nisa minn club għal ieħor u dak jiġi traffikar tal-persuni. 

ONOR. ROSIANNE CUTAJAR: U trid tiġi indirizzata wkoll. 

DR ANNA BORG: Ħalli mmur għall-punt li semmejt inti ftit qabel fuq li tiddikriminalizza biss u mhux tagħmilha legali. Fil-mument li tiddikriminalizza lil dawn in-nies kollha li jixtiequ jaħdmu qed tgħidilhom li jistgħu jaħdmu. U dawn minn fejn se jaħdmu? It-tlajjar se jiżdied u se jiżdiedu l-problemi fil-flats. Spanja hekk ġara, imtlew bil-flats biex ikunu jistgħu jaħdmu minn ġo fihom, sakemm in-nies tal-madwar bdew joġġezzjonaw għax ma setgħux jifilħu aktar dik is-sitwazzjoni, bl-irġiel deħlin u ħerġin, apparti d-droga u l-ġlied li kien qed ikun hemm fl-akkwati. Fi Spanja dak li ġara għax ladarba tiddikriminalizza se tiżdied ħafna l-prostituzzjoni fil-flats għax in-nies iridu jaħdmu minn xi mkien. 

Nerġa’ ngħid li meta tiddikriminalizza kulma tkun qed tagħmel hu li qed tiftħilhom il-bieb! Dawn mhux se jmorru fil-bridel imma se jaħdmu mill-flats. Kulma għandhom bżonn huwa mobile phone u mbagħad jibdlu minn post għal ieħor, bħalma ġara fi Spanja. Imma issa l-problemi li għandhom mal-inkwilini ma jistgħux isibu tarfu! Dawn iridu jaħdmu minn xi mkien u jekk qed tgħidilhom go ahead, se tkun qed tiftħilhom il-bieb. U minn x’imkien iridu jaħdmu.  

ONOR. ROSIANNE CUTAJAR: Ħafna drabi nqisu l-persuna li qed tagħti s-servizz tal-prostituzzjoni bħala vittma imma ħafna jargumentaw li l-fatt li raġel qed ifittex is-servizz ta’ prostituta, jista’ jkun li dan għaddej minn solitudni jew inkella għax għandu diżabilità. Jien mhux se nidħol f’dak l-argument imma ġieli smajt prostituti jitkellmu f’xi intervisti u dawn jgħidu li ġieli l-irġiel imorru għandhom sempliċement biex jitkellmu magħhom. X’taħsbu li jkun l-effett fuq dan l-individwu li fittex servizz ta’ prostituta ... Mela diġà għandna problema bil-qrati għax għandna ħafna każijiet eċċ., u żgur li dak in-numru se jiżdied jekk se ngħidu li se nikkriminalizzaw lil min qed ifittex is-servizz. Apparti minn hekk se nkunu qegħdin noħolqu tip ta’ stigma f’pajjiż żgħir bħal tagħna, fejn kulħadd issa se jkun jaf li t-tali spiċċa l-qorti għax mar ifittex servizz ta’ prostituta! Dħaltu fih dak l-aspett? 

IS-SINJURA ROMINA GATT LOPEZ: L-idea li tikkriminalizza lix-xerrej hi bħalma ġara żmien ilu meta n-nies kienu jpejpu ġewwa. Qabel ma kienx hawn awareness to change that behaviour. X’ġara? Daħlu l-multi. Wara ħafna studji saru jafu li t-tipjip jagħmel il-ħsara - kemm passive smoking kif ukoll min qed ipejjep hu stess - u għalhekk saru l-liġijiet li għamluh illegali li tpejjep ġewwa. Issa jekk verament nemmnu fl-ugwaljanza this must be a shift in behaviour. Mela tikkriminalizza lix-xerrej biex indaħħlu kunċett ġdid għax inkella se nibqgħu naħsbu li l-mara hija prodott għax-xerrej għax ladarba tħallasha din tiġi prodott. Aħna qed ngħidu li dan m’għandux ikun hekk jekk verament nemmnu fl-ugwaljanza. U r-raġel m’għandux għalfejn imur jiżvoga u jħallas għal mara biex jagħmel atti sesswali. Din hija biex tbiddel l-imġiba. Tikkriminalizza lix-xerrej biex tbiddel l-imġiba għaliex nafu li kif ikun hemm multa se tinbidel l-imġiba għax ħadd ma jrid iħallas. Issa inti għedt li ħafna rġiel imorru biex jitkellmu magħhom. 

ONOR. ROSIANNE CUTAJAR: Qed nipprova nagħmilha tal-avukat tax-xitan. 

IS-SINJURA ROMINA GATT LOPEZ: Hemm riċerki kbar għax hemm min jgħid li hija terapewtika. Trust me m’hemmx terapija f’affarijiet bħal dawn! L-ewwel semmejna l-pornografija u fil-brothels il-ħin kollu jippromwovu l-pornografija. Hekk kif tidħol ġo burdell se ssib big screens juru aggressive and violent pornography. Aħna nafu kif saru ħafna esperimenti fil-psikoloġija fejn kif jaraw jagħmlu, bħalma għandek l-aggressive behaviour. Bandura għamel ħafna riċerka fuq hekk. You are feeding the brain, mela inti ġejt hawnhekk biex tagħmel hekk u mhux għat-terapija! Jekk bniedem għandu bżonn it-terapija jmur isib persuna professjonali jew ħabib onest. Żgur li mhijiex terapija li tmur tiżvoga ma’ mara. Trust me dawn l-affarijiet mhumiex vera. 

IĊ-CHAIRPERSON: Insejjaħ lill-Onor. Claudio Grech.  

ONOR. CLAUDIO GRECH: L-ewwel nett nixtieq nirringrazzjakom mhux biss tal-preżentazzjoni li għamiltu imma tax-xogħol kollu li ħadtu biex għamiltuha. Naf li warajha kien hemm ħafna xogħol u kien għalhekk li rrakkomandajt li jkollna l-opportunità li niddiskutuha. Ħafna drabi  naħsbu li preżentazzjoni tkun sempliċiment eżerċizzju ta’ ftit ħin li jsir meta tkunu hawnhekk però aħna nafu - konna tkellimna qabel ma’ Dr Anna Borg u t-tim tagħha - kemm ittieħed xogħol biex issir din. Naħseb li dan huwa wieħed mill-ewwel eżerċizzji fejn qed naraw li fl-aspett soċjali nibnu fuq evidence based policy u mhux fuq x’naħseb jien jew fuq x’taħseb inti jew fuq il-moral compass tiegħi jew ta’ xi ħaddieħor. Din mhijiex issue ta’ konservattiviżmu jew ta’ liberaliżmu imma hija issue ta’ evidenza. Dak li ġie spjegat hawnhekk qed jurina bl-aktar mod ċar li l-evidenza qiegħda turi mingħajr ebda dubju li l-prostituzzjoni qed tirriżulta fl-isfruttar ta’ nies vulnerabbli, mhux biss ta’ ftit imma tal-biċċa l-kbira tagħhom. 

Aħna nafu li meta tilleġiżla xi ħaġa dejjem se jkollok xi ftit ħażin fiha u dejjem se jkollok effett ta’ xi ħaġa però, f’dan il-każ, minn dak li ppreżentajtu intom u, safejn naf jien, no one questioned il-validità tar-riċerka li għamiltu. Huwa ċarissimu - on an 80% /20% bases - li l-prostituzzjoni tagħmel ħsara lill-persuna vulnerabbli u tagħmel ħsara wkoll lis-soċjetà. Tagħmel ħsara lis-soċjetà mil-lat ta’ saħħa pubblika, kif għadkom kif semmejtu intom, u dik is-saħħa pubblika tirriżulta wkoll fi spiża soċjali li l-Gvern ikollu juża flus it-tax payers. Mela minflok ipoġġi dawn il-flus biex jgħin lil min hu vulnerabbli jrid ipoġġihom biex iħallas għal min qed jagħmel il-qligħ minn fuq in-nies vulnerabbli! Issa jien għandi xi ftit punti ta’ osservazzjoni u forsi mbagħad wara intom tkunu tistgħu tespandu ftit fuqhom. 

L-ewwel nett tistgħu tgħidulna ftit kif qegħdin tħarsu lejn – diġà irrispondejtu fuqha imma xtaqtkom tenfasizzaw ftit aktar – dan il-paradoss ta’ dawn l-istati li huma verament avant-garde f’dak li għandu x’jaqsam mal-liberaliżmu u l-femminiżmu u l-approach li qed jiġi rrakkomandat, li huwa approach li jekk wieħed kellu jħares lejh purament minn ottika ta’ iswed u abjad, se jħares lejh u jgħid li dan huwa approach kompletament konservattiv. Dak li qegħdin tirrakkomandaw intom, – fuq kollox aħna wkoll għax we have subscribed to your position - kważi kważi qed tkunu aktar ristrettivi minn dak li jeżisti llum. Xtaqtkom tispjegaw ftit il-proċess tal-ħsieb ta’ dawn il-pajjiżi li huma daqshekk avant-garde fejn jidħlu d-drittijiet ċivili, il-femminiżmu u ċerti approaches aktar liberali. 

It-tieni punt li jinteressani ħafna mill-aspett tal-evidence based policy huwa jekk bdejtux xi proċessi ta’ riċerka fuq statistika lokali. Tkellimtu ħafna fuq riċerki kbar, ta’ volumi kbar, u nifhem li dik ir-riċerka għandha l-validità b’saħħitha tagħha minħabba n-numru, però forsi anke mil-lat ta’ kif dik ir-riċerka, safejn tistgħu tagħmlu intom, safejn stajtu tirriċerkaw intom, kif qiegħda tirrifletti ruħha fil-kuntest lokali. 

It-tieni punt tagħkom iddiskutejnieh fil-Grupp Parlamentari tagħna u kellna dibattitu kbir fuqu. Tistgħu tgħidulna ftit fuq kif jaħdmu dawn l-exit services u kif tista’ taċċerta ruħek li dawn il-programmi ma jispiċċawx abbużati? U forsi tistgħu taqsmu magħna xi best practices li rajtu jaħdmu f’pajjiżi oħra ta’ kif dawn l-exit services jaħdmu? L-aħħar mistoqsija li xtaqt nistaqsikom u li forsi aktar tistgħu tweġbuni mill-evidenza ta’ dak li taraw b’għajnejkom u tmissu b’idejkom lokalment hija fuq kif il-prostituzzjoni taffettwa lit-tfal li jkunu fil-familji tal-prostituti. Dawn it-tfal, minnhom infushom, diġà huma vulnerabbli, però jekk dik il-vulnerabilità, minn dak li taraw intom u mill-esperjenzi tagħkom, tirriżultax fi ħsara diretta għal dawn it-tfal. U allura skont il-liġi li għadna kif għaddejna, taċ-Child Protection Act, dawn it-tfal jistħoqqilhomx ċerta degree ta’ protezzjoni. Xtaqt nisma’ ftit mill-esperjenzi tagħkom fuq dak l-aspett ukoll. 

DR ANNA BORG: Ħalli nibdew mill-ewwel punt fejn semmejt li dan il-mudell ta’ ugwaljanza kważi jidher restrittiv. Fil-verità meta daħluh l-Iżvezja, fl-1999, daħluh wara ħafna riċerka. Kien hemm involuta eks prostituta, nies li jafu l-liġi u ħafna femministi, li wara li tkellmu mal-professjonisti, ma’ nies li huma involuti f’dan il-qasam, mal-pulizija, eċċ., sabu li dan kien l-uniku mudell li jagħmel sens. Fil-fatt fil-mument li inti tikkriminalizza l-prostituzzjoni inti qed tgħid lil dik il-persuna li qiegħda fil-prostituzzjoni li issa se tiddeċiedi hi x’tagħmel mal-klijent tagħha. Jekk l-affarijiet bejnek u bejn il-klijent sejrin tajjeb mhux problema, imma fil-mument li l-klijent jibda jaħqrek jew jiġri xi ħaġa, il-liġi qiegħda tagħtik il-poter li ċċempel. Ovvjament dawn mhux se joqogħdu jċemplu għalxejn għax huma jaħdmu jridu. 

Dawn pajjiżi femministi u ma riedux jagħtu s-saħħa lir-raġel, fejn allura dan jgħidlek jien xtrajtek u niddeċiedi jien x’nagħmel bik! Dawn riedu jneħħu dak il-poter minn idejn ir-raġel u jgħadduh f’idejn dik il-persuna li qiegħda fit-triq biex hi tkun tista’ tiddeċiedi x’tagħmel. Naħseb li dak huwa l-aktar punt importanti f’dan il-mudell u ċjoè li inti qed tgħaddi s-saħħa lill-mara u għalhekk huwa l-mudell tal-ugwaljanza li ħafna pajjiżi qed imorru għalih. Dan huwa mudell avant-garde u forsi Malta għadna ma wasalniex hemm imma huwa l-mudell li rridu mmorru għalih jekk qed ngħidu li aħna pajjiż femminist.  Anything else is retrograde u l-evidenza turina dan bl-aktar mod ċar! Issa ħalli mmur għat-tieni punt tiegħek.

Statistika lokali m’għandniex però għandna nies li jaħdmu ma’ dawn in-nies u huma front liners, bħalma hi Romina. Romina għamlet ħafna żmien ma’ nies li jaħdmu f’Dar Hosea. First hand evidence based research jiġi minn dak li jgħidulna huma u minn dak li sibna fir-riċerka li għamilna. Tista’ tagħtina din l-evidenza Dr Dimitrijevic li tiltaqa’ ...  

IS-SINJURA ROMINA GATT LOPEZ: Biex ikollok statistika lokali huwa diffiċli ħafna u se ngħid għalxiex. Jien ħdimt għal sentejn f’Dar Hosea u hemmhekk jiġu dawn in-nisa għax jafu li hemm se jsibu spazju sigur ħafna. Dawn jitkellmu magħna qisna familja u jgħidulna li jieħdu d-drogi, li jisirqu u jgħidulna kull ħaġa oħra, però li huma qegħdin fix-xogħol tal-prostituzzjoni ma jgħiduhiex! Avolja jgħaddu x-xhur xorta jsibuha diffiċli biex jammettu li qegħdin f’dak ix-xogħol. Ġieli kont nagħmel interviews u jkun hemm l-omm u t-tifla u nkun qiegħda nitkellem mat-tifla u nistaqsiha ċerti mistoqsijiet, u f’nofs l-interview din tgħidli biex ma nistaqsix dawn il-mistoqsijiet lil ommha għax tieħu għaliha! Jiġifieri hemm dak l-element ta’ denial u għalihom tant hija xi ħaġa normali, li qisha saret their way of living u speċi ta’ survival skill li allura jħossuhom ashamed. Imbagħad ikollok barranin – forsi mal-Maltin hemm daqsxejn ta’ element ta’ mistħija peress li aħna żgħar – li jgħidulek li huma mhux pjaċir tagħhom li qegħdin f’dan ix-xogħol. Jgħidulek li għalihom this is just for survival jew inkella jgħidulek li x’aktarx inti qiegħda tiġġudikahom. Hemm dak l-element ukoll. Għalhekk diffiċli tiġbor statistika lokali. Nixtiequ ħafna niġbruha imma kif qed ngħidu dawn jammettu għal kollox imma diffiċli li jammettu li qegħdin f’dak ix-xogħol. 

IS-SINJURA MARIE THERESE GATT: Jimporta nagħmel punt fuq l-ewwel punt li għamilt fejn għedt li l-mudell li qegħdin nippromwovu huwa aktar restrittiv? Jien ma naqbilx miegħek hawnhekk għax actually it is avant-garde. Dawn huma l-pajjiżi l-aktar avvanzati u dan il-mudell iġibna fis-seklu 21. M’għadniex fi żmien il-medjuevu meta n-nisa kienu meqjusa inferjuri ħdejn l-irġiel! F’dawn il-pajjiżi li jimxu ma’ dan il-mudell, lin-nies qegħdin jgħidulhom li huma x’inhuma; mara, raġel, transgender, gay, kulħadd ugwali u ħadd mhu oġġett. Li trid tibdel hija l-mentalità tal-irġiel. L-Iżvezja qabel kienu jiftaħru dwar in-numru ta’ prostituti li kienu marru magħhom u llum jidħku b’xulxin jekk xi ħadd jgħid li mar ma’ prostituta! Min jgħid hekk jgħidulu; mela m’intix kapaċi tagħmel relazzjoni tajba? U dik hi. M’aħniex kapaċi nagħmlu relazzjoni tajba? 

Anke persuna b’diżabilità għandha ċans tibni relazzjoni. Din tkellimnieha mal-Kummissarju għall-Persuni b’Diżabilità u qabel magħna. L-importanti hu li jkollok relazzjoni tajba that it lasts mhux xi ħaġa tal-mument. Fil-fatt min jagħmel użu mill-prostituzzjoni ma jkunx ferħan għax ma jkollux relazzjoni tajba. U għalhekk li dawn jibqgħu jmorru mal-prostituti għax isiru indannati għax jafu li dak huwa gost tal-mument. Aħna navvanzaw jekk indaħħlu dan il-mudell u mhux insiru restrittivi. U dan m’għandux x’jaqsam mar-reliġjon jew mal-moralità tagħna. Jekk irridu navvanzaw irridu nuru li n-nisa mhumiex oġġett. 

IĊ-CHAIRPERSON: L-Onor. Maria Deguara.

ONOR. MARIA DEGUARA: Aħna qegħdin nitkellmu fuq prostituti li huma stabbiliti u rridu nibdew naraw kif nistgħu nirranġaw minn hemm ‘il quddiem. Kif nafu llum għandna l-mixed schools f’pajjiżna u allura jekk nibdew minn età żgħira ngħallmu lis-subien sabiex ikollhom rispett kbir lejn in-nisa u viċiversa, awtomatikament inkunu qed indaħħlu f’pajjiżna din il-kultura ta’ rispett reċiproku u mhux din il-ġungla li għandna bħalissa! Fix-xogħol tiegħi niltaqa’ ta’ kuljum ma’ każijiet ta’ tfajliet ta’ 12 jew 13-il sena li joħorġu tqal. U meta’ tistaqsi lil dik it-tfajla minn min ħarġet tqila tgħidlek li kien tifel tamparha. Imbagħad tistaqsihom għalfejn għamlu hekk u jgħidulek għax fil-lezzjoni tal- PSCD l-għalliema qaltilhom li importanti li jekk ikollhom att sesswali f’nofs ix-xahar biss jistgħu joħorġu tqal! Immaġinaw tagħti nofs l-informazzjoni lil tfal ta’ 12 u 13-il sena u lil dawn it-tfal lanqas għedtilhom x’rispett għandu jkun hemm bejniethom! Din qed tagħtihom in-nar biex imbagħad imorru d-dar u kif għedtu intom stess illum għandhom il-pornografija li jistgħu jaċċessawha b’mod faċli ħafna. Kif nafu llum ħafna mit-tfal jaħdmu fuq il-computers u naħseb li rridu nibdew kampanja kbira għax sfortunatament, iż-żgħar li għandna qishom żwiemel ħerġin mill-foresta. Dawn qed iħossu li xejn mhu qed jikkontrollahom! 

Għalfejn illum tfajla ta’ 13-il sena tiġi ommha għandi biex nibda nagħtiha l-pill?! Jien nipprova nispjegalha imma xorta ninduna li nkun qiegħda nitkellem għalxejn u ngħidilha li jekk trid nagħtihielha nista’ nagħmel hekk imma hi responsabbli. Jien qiegħda hemm biex niggwidahom imma ma nista’ nagħmel xejn aktar. Madankollu jien lanqas biss noħlomha li nagħti lit-tifla tiegħi l-pill ta’ 13-il sena! Dawn l-ommijiet jgħidulek li llum jekk it-tifla tagħhom toħroġ ma’ ġuvni tkun trid li jkollha x’taqsam miegħu! Din hi l-mentalità tagħhom illum u allura bilfors li l-boys they start looking at girls as honoured prostitutes, either you do what I say or you are out! Pereżempju, kelli każ fejn erba’ subien ġew għandi u rajthom wara xulxin bl-istess problema medika. X’ħin staqsejt lil kull wieħed minnhom ma’ min kienu marru – lanqas biss ridt nemmen - l-erbgħa li huma qaluli li kienu marru mal-istess tifla!

Ovvjament l-uniku mod li kelli biex insib tarf ta’ x’kien qed jiġri hu li nsejjaħ lil din it-tifla u l-erba’ subien biex inkellimhom. Jiġifieri tlifna kull sens ta’ rispett u nżilna għal dak il-livell tal-annimali, fejn inti mhux qed tagħti każ ta’ dak li qed iħoss il-bniedem! Naħseb li rridu naraw mhux kif se nwaqqfu l-prostituzzjoni għax dik hija xi ħaġa li se tibqa’ u jista’ jagħmilha min irid jagħmilha, imma rridu noħolqu programmi kbar biex indaħħlu l-element ta’ rispett lejn is-sess oppost. Naħseb li din se tkun waħda mill-akbar sfidi li għandna f’pajjiżna. 

IS-SINJURA MARIE THERESE GATT: Fil-fatt dawk il-pajjiżi li jadottaw mudelli bħal dawn, li jridu jbiddlu l-mentalità tan-nies, jibdew sexual education mill-etajiet l-iżgħar possibbli. U jibdew jgħallmuhom fuq ġisimhom, fuq kif l-affarijiet għandhom ikunu u meta t-tfal jitilgħu jirrispettaw lilhom infushom, imbagħad jibdew jirrispettaw lil xulxin. L-edukazzjoni hija importanti li tibda from the youngest age possible. 

IĊ-CHAIRPERSON: Jien ukoll għandi ftit mistoqsijiet li xtaqt nagħmlilkom forsi tilluminawni ftit aktar fuq dan is-suġġett. Ħalli nibda fuq it-traffikar. Kif qed naraw il-biċċa l-kbira tal-vittmi tat-traffikar ikunu ġejjin minn pajjiżi li jkunu foqra u t-traffikanti jgħidulhom li se jeħduhom f’pajjiż fejn jistgħu jagħmlu l-flus biex imbagħad kif jaslu jeħdulhom il-passaport u forsi anke jiddrogawhom biex iġibuhom drug addicts. M’ilux qrajt fuq il-gazzetta li dawn imbagħad jitfgħuhom ġo xi garaxx kbir, fejn ikollok xi 15-il tfajla jgħixu fih u jeħduhom bil-vannijiet lejn il-postijiet fejn ikunu qegħdin jipprostitwixxuhom. Din ġrat f’pajjiżna wkoll. Issa jekk ‘il quddiem tinbidel il-liġi u l-affarijiet jiġu regolati, hemm xi sezzjoni tal-pulizija li tispeċjalizza fuq dawn it-tip ta’ reati marbuta mat-traffikar? U kif taħsbu li l-pulizija llum jirrispondu meta jidħlu dawn ir-rapporti? Pereżempju jekk xi ħadd għandu garaxx maġenbu u jara li fih hemm it-tfajliet u l-pimps deħlin u ħerġin u jagħmel rapport mal-pulizija, dawn qegħdin jieħdu azzjoni? 

It-tieni mistoqsija tiegħi hija fuq il-pornografija. Ovvjament din għandha x’taqsam ħafna mal-prostituzzjoni għax dawk in-nisa li jidhru fil-films ikunu prostituti. Issa qabel kellna l-internet kien ikun hemm il-magazines u l-videos imma llum il-ġurnata bl-internet wieħed jista’ jsib dak li jrid, anke l-aktar tip ta’ pornografija moqżieża li teżisti jew dik il-pornografija li hija kontra l-liġi bħalma hija l-pedofilja. Il-pornografija tiġi minn bosta pajjiżi barranin. Issa mhux se ngħidlek li telimina l-prostituzzjoni għax tista’ tinstema’ daqsxejn imprattikabbli imma kif jista’ wieħed jikkontrolla l-pornografija tal-internet biex iż-żgħażagħ u l-adoloxxenti ma jkunux brainwashed dwar li l-mara hija oġġett u tista’ tagħmel li trid biha? Għax imbagħad din tirrifletti fiż-żgħażagħ meta joħorġu u jmorru Paceville jew fejn imorru, fejn kważi kważi jistennew li jittrattaw lin-nisa bl-istess mod! 

DR ANNA BORG: Jien se ngħaqqad iż-żewġ elementi tiegħek flimkien għax inti qed tgħidli li l-pornografija ġejja minn barra u m’għandniex kontroll fuqha u l-issue tat-traffikar diġà qiegħda sseħħ. Naħseb li dawn irridu narawhom fl-isfond tal-liġi li se nadottaw f’Malta, jiġifieri fiż-żewġ każijiet, jekk niddikriminalizzaw, lill-pimps u lit-traffikanti se nkunu qed ngħidulhom li hawnhekk għandkom għalqa fertili u kważi se nkunu qegħdin ngħidulhom biex jaħsbu u jsibu post minn fejn se jħaddmu lin-nisa għax issa se tiġi dikriminalizzata! Il-messaġġ irridu neħduh fil-kontest tal-liġi li se nieħdu. Diġà għandna problema u l-problema se tiżdied żgur jekk se niddikriminalizzaw. 

Għalhekk irid jiddaħħal il-messaġġ l-ieħor li mhijiex ħaġa li tixtri l-persuna. Jekk jien mhux qed inħallik tixtri kilwa, kif se nħallik tixtri persuna sħiħa biex tabbuża minnha?! Nerġa’ ngħid li rridu naraw dan kollu fil-kuntest tal-liġi li se ngħaddu. Ejjew ma nkomplux inkabbru l-ferita u ma nkomplux ngħidu lis-subien minn età żgħira li f’Malta l-prostituzzjoni hija dikriminalizzata u allura tistgħu tagħmlu li tridu għax dak huwa l-messaġġ li nkunu qegħdin nagħtuhom! Qed ngħidulhom li l-pornografija li qed jaraw jistgħu jipprattikawha għax issa ġiet dikriminalizzata! 

IĊ-CHAIRPERSON: Ma tistax tikkontrollaha għax din tiġi minn barra. 

DR ANNA BORG: Il-pornografija se tibqa’ u m’għandniex kontroll fuqha imma għalhekk qiegħda ngħid li ... 

IĊ-CHAIRPERSON: Pereżempju, hemm ċerti pajjiżi, li forsi huma daqsxejn lura, bħaċ-Ċina u pajjiżi komunisti, fejn l-ISPs tagħhom jimblokkaw il-pornografija. 

DR ANNA BORG: Naħseb l-uniċi żewġ affarijiet li nistgħu nikkontrollaw huma x’liġi se ngħaddu u l-edukazzjoni. 

IĊ-CHAIRPERSON: Il-bone of contention tagħkom hija li x-xerrej għandu jiġi kriminalizzat.   

DR ANNA BORG: Iva, għalina dak huwa fundamentali għax jorbot ma’ kollox. 

IĊ-CHAIRPERSON: U intom bħala punishment x’taħsbu li għandha tkun? Li wieħed jeħel il-ħabs?  

DR ANNA BORG: Le. Fir-riforma għandna eżattament x’għandhom ikunu l-pieni u din konna ddiskutejnieha. Din aħna qed neħduha bħala xi ħaġa li se twassal għal bidla fil-mentalità u ovvjament mhux se tbiddel il-mentalità mil-lejl għan-nhar imma se tieħu ż-żmien. Għalhekk l-ewwel darba li tinqabad tiġi msejjaħ għat-trattament u teħel multa amministrattiva. 

ONOR. ROSIANNE CUTAJAR: Ix-xerrej hux hekk?

DR ANNA BORG: Iva, ix-xerrej. B’hekk qed twassal il-messaġġ lilu u lis-soċjetà kollha li inti għamilt xi ħaġa ħażina. It-tieni darba li tinqabad tiżdied il-multa u t-tielet darba tkompli tiżdied il-multa. L-ewwel darba, kif ma rridux nagħmlu show bil-persuna li qiegħda fil-prostituzzjoni, l-istess ma rridux nagħmlu show bix-xerrej, imma rridu niġbdulu l-attenzjoni. Jekk qabel kont taħseb li tista’ tabbuża mill-persuna, issa mhux se nkomplu nittolleraw aktar din l-imġieba f’pajjiżna becasue we took a stand. Naħseb dak huwa l-aktar messaġġ importanti li rridu nwasslu. Irridu noqogħdu attenti għax mingħajr dak se nkunu qegħdin niftħu s-suq beraħ. 

IS-SINJURA MARIE THERESE GATT: Irridu niftakru li din mhijiex restrizzjoni imma hija edukazzjoni u bidla fil-mentalità biex nibdew nirrispettaw lil xulxin. Meta tagħti dak il-messaġġ ta’ edukazzjoni, fejn qed nedukaw biex nirrispettaw lil xulxin, kemm mil-livell ta’ tfal għall-kumplament tas-soċjetà, inkunu qed inbidlu l-imġiba. Meta tibdel il-mentalità tibdel l-imġiba. Ovvjament din se tieħu ż-żmien u mhux se tiġri mil-lum għal għada, però minflok tkun qed tagħti l-flus lill-business people, qed tagħti l-edukazzjoni lis-soċjetà kollha u s-soċjetà kollha se tiggwadanja mhux il-pimps u l-businesses li se jagħmlu l-flus minn fuq dawn in-nies. Dik hija importanti. 

Dwar il-pulizija nixtieq ngħid li huwa importanti li l-professjonisti li se jittrattaw ma’ dawn in-nies għandhom ikunu mħarrġa sew. Jekk hemm xi nuqqasijiet fit-taħriġ tagħhom dan għadu jiżdied biex ikunu jafu eżattament kif inhi l-liġi u kif għandhom iġibu ruħhom. Ovvjament irridu ninvolvu wkoll lill-psikologi. Jekk tara kif imexxu din il-biċċa xogħol dawn il-pajjiżi tara li din mhijiex xi ħaġa tal-pulizija biss imma hija xi ħaġa li jidħlu fiha t-tobba, il-psikologi, l-NGOs, ir-riċerkaturi, eċċ. Kulħadd involut biex jgħaddi l-istess messaġġ tal-ugwaljanza. 

ONOR. MARIA DEGUARA: Naħseb li hawnhekk il-ħaġa bażika hija l-ugwaljanza. 

IS-SINJURA MARIE THERESE GATT: Il-vjolenza domestika tonqos ukoll għax meta żżid ir-rispett u turi li kulħadd ugwali, il-vjolenza domestika tonqos. Kollox huwa marbut ma’ xulxin. 

ONOR. MARIA DEGUARA: Jekk xi ħaġa tmur ħażin f’relazzjoni u l-kopja jinfirdu, hi tmur fit-triq tagħha u r-raġel imur fit-triq tiegħu u qisu ma ġara xejn.  

IS-SINJURA MARIE THERESE GATT: Ma tistax tisseparahom għax kollha għandhom effett fuq … 

ONOR. MARIA DEGUARA: L-ugwaljanza hija xi ħaġa bażika għax jekk se ngħidu kollox sew, go ahead, ifisser li jekk għandek il-flus, jekk għandek il-poter, jekk tgħid li you are above the girl or the other way around fil-każ tal-prostituzzjoni, allura awtomatikament m’hemmx aktar ugwaljanza. Il-prostituzzjoni tfisser li qed iżżomm lil xi ħadd taħt subgħajk minħabba flus jew minħabba poter. 

IS-SINJURA MARIE THERESE GATT: Dan m’għandu x’jaqsam xejn mas-sess but it is all about power. Fil-fatt ir-riċerka turi li l-ebda xerrej ma jmur għand prostituta għas-sess imma jmur għall-poter. It is power that turns them on u mhux l-att sesswali! U dawn jiġu addicted għall-poter u allura it is a very addictive behaviour daqslikieku qed jieħdu d-droga! Issa hawnhekk minflok id-droga għandek il-prostituzzjoni. 

IS-SINJURA ROMINA GATT LOPEZ: L-approach tagħna hija proactive u mhux reactive. Proactive għax qed ngħidu li għandna ninvestu fl-edukazzjoni tat-tfal. Inti semmejt it-tfal iż-żgħar. Għadni kemm għamilt riċerka fuq is-sexualisation tat-tfal mill-media, mid-diski, mill-advertisements, eċċ. And girls are policing girls because you have to be very skinny and you have to be big breasted. L-augmentation tal-plastic surgery, li qabel kienet fenomenu, illum qed jagħmluh il-tfajliet żgħar u jħallsulhom il-ġenituri tagħhom! Din qiegħda tiġri f’kontest aktar wiesa’. Il-media hija b’saħħitha u llum dawn qed jiġu bbumardjati kontinwament mill-media u mid-diski. Għadni kemm sibt riċerka fejn juru li għamlu s-simbolu tal-istrippers li hija t-thong jew il-g-string u dan is-simbolu saru jagħmluh għall-bniet sa mill-età ta’ seba’ snin! Fl-Amerika hemm inkwiet kbir u l-American Psychological Association qegħdin jieħdu stand u qed jagħmlu rapporti kbar mal-organisations, mal-ġurnalisti, mal-ġenituri u mal-għalliema. Where is this heading to?! 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Kemm qiegħda nieħu gost li wasalna f’dan il-punt tad-diskussjoni għax il-punti li kont beħsibni nsemmi nista’ lanqas ngħidhom. Jien dejjem qist lili nnfisi bħala femminista, u meta ġejt ippreżentata b’dan id-dokument iddiskutejtu flimkien mal-Onor. Claudio Grech u l-Onor. Karol Aquilina meta ħdimna fuq il-preżentazzjoni li ressaqna quddiem il-Grupp Parlamentari tagħna u ma kellna l-ebda dubju li this is the way forward. Jien ultra konvinta u m’għandix bżonn lil min jikkonvinċini. Huwa proprju għal dak li waslet id-diskussjoni tiegħi llum; this is about equality. Jekk aħna verament femministi, lanqas biss jiġina dubju li din hija t-triq li għandu jieħu pajjiżna. 

Ninkwieta ħafna meta għadna nittitubaw jekk għandniex toroq oħrajn għax din hija l-unika triq li għandna nieħdu. Issa tista’ tvarja ftit minn kif għamluha l-Iżvezja u pajjiżi oħra għax hemm mudelli differenti li kollha telqu mill-mudell Nordiku. Imma ejjew noqogħdu attenti għax bħalma kienu qed jgħidulna dawn il-mistednin li għandna quddiemna, jekk nagħmlu żball issa, il-konsegwenzi se jkunu devastanti. Diġà għamilna żbalji kbar f’pajjiżna – hawnhekk mhux qiegħda nipponta subgħajja lejn xi gvern jew ieħor - f’dak li għandu x’jaqsam mal-ambjent u għalhekk ejjew nitgħallmu l-lezzjonijiet mill-iżbalji tagħna. Imma aktar minn hekk, ejjew nitgħallmu mill-pajjiżi l-kbar li qed jgħaffġu tgħaffiġ enormi fuq id-drittijiet tal-mara, fuq il-mard li qed jinxtered u fuq in-nuqqas ta’ kontroll assolut fuq dawn l-affarijiet. Meta tasal għal din il-bidla fil-mentalità, ħafna affarijiet, kif kien qed jgħid l-Onor. Claudio Grech, jaqgħu f’posthom. Pereżempju, semma tajjeb ħafna l-issue tal-pulizija. Li kieku l-pulizija f’Malta qegħdin jimxu mal-Istanbul Convention, kieku lanqas nistaqsuha dik il-mistoqsija għax l-Istanbul Convention titlob b’mod ċar ħafna u rigoruż li l-pulizija jkunu mħarrġin f’dan il-qasam. 

X’inhi d-differenza bejn li tieħu ħsieb mara li qed tiġi vvjolentata f’darha u allura l-femmiċidju, li fetaħ biha l-Onor. Grech fil-bidu, għal dak li fil-fatt qegħdin nitkellmu fuqu hawnhekk illum? Naħseb li hija ċara daqs il-kristall għax intqalu varjazzjonijiet tal-istess ħaġa mill-kelliema kollha li tkellmu. L-Onor. Maria Deguara semmiet ir-rispett. Min jaf x’tara fil-professjoni tagħha! Smajna l-eżempju bellezza li ngħata aktar kmieni fuq il-biċċa xogħol tat-tipjip. Dan l-aħħar kont fuq ajruplan u xi ħadd maġenbi qalli tiftakar meta kienu jistgħu jpejpu fuq l-ajruplan! Illum lanqas tgħaddilek minn moħħok li tqabbad sigarett! Kważi lanqas tista’ tiftaħ pakkett karawett għax jista’ ikun hemm xi ħadd allerġiku. Jiġifieri rridu niftakru li xi darba konna f’dak l-istat. 

DR ANNA BORG: Dan huwa proċess. 

ONOR. CLAUDETTE BUTTIGIEG: Naqbel miegħek mija fil-mija u allura naħseb li rridu nagħtu messaġġ, speċjalment lilna n-nisa, imma ħadt pjaċir li l-Onor. Claudio Grech ressaq dan is-suġġett quddiem dan il-Kumitat għax huma l-irġiel li jridu jifhmu li we are going to fight for this because we deserve better. U hawnhekk qiegħda nitkellem għalina n-nisa għax li aħna n-nisa ma nagħrfux f’liema stat qiegħda l-mara llum fl-2020 hija xi ħaġa tal-biża’. Sibt kwotazzjoni żgħira li naħseb verament tgħodd għal dak li qed ngħidu llum, speċjalment sabiex nifhmu dawn iċ-ċirkostanzi. Smajna li hemm min għandu problema mod u min għandu problema mod ieħor imma llum hemm ħafna terapiji li dak li jkun jista’ jieħu. Din il-kwotazzjoni tgħid hekk;  

“Women are not vending machines! You do not just put in the money and you get the coffee you chose, and if you do not get it you bang the machine until you get the right thing you want!” 

Għalija lanqas għandi l-iċken dubju għax jien ultra konvinta u kburija li konvinta fuq din il-ħaġa u nispera li l-messaġġ minn dan il-Parlament jasal hemm barra. Jekk m’aħniex se ngħaddu messaġġ ċar mhux se naslu. Bħalma daħħalna liġi fuq is-seatbelts fil-karozzi, liġi fuq is-sigaretti, eċċ., l-istess ħaġa hawnhekk. Dan huwa proċess. Il-pajjiżi nordiċi żorthom u s-sens ta’ rispett huwa enormi. Tasal hemm, tiltaqa’ man-nies and they are in awe għax inti diferenti, they are welcoming u mbagħad tibda titkellem magħhom u minn affarijiet ġentili … Issa m’iniex qed ngħid li huma qaddisin jew li ma jkunx hemm kriminalità imma hemm ċertu sens ta’ rispett li tħossu. Hemm min ma jazzardax ikellem mara bil-mod ta’ kif inkellmuha f’pajjiżna. 

Naħseb li għandna x’nitgħallmu minn dawn il-pajjiżi. Issa għandna nadottaw dak li jgħodd għalina għax aħna differenti wkoll, però l-aktar ħaġa importanti - il-preżentazzjoni tagħmilha ċara ħafna – hi li nitgħallmu mill-iżbalji ta’ pajjiżi oħra, bħalma huma l-Ġermanja, New Zealand, Spanja  u n-Netherlands. Dawn kieku jistgħu jigdmu minkbejhom imma ma jistgħux iduru lura, tilfu l-kontroll assolut u there is no return. To reverse it is hugely, jekk mhux kważi impossibbli! Għandna xorti li qegħdin f’dan l-istat u nistgħu nitgħallmu mill-iżbalji ta’ ħaddieħor. Ejjew ma mmorrux għall-idea żbaljata. Forsi l-ewwel l-Onor. Claudio Grech seta’ ġie miftiehem ħażin imma hu kien qed jgħid li jista’ jkun hemm min jaħseb li din hija konservattiva imma ma qalx li hi konservattiva. Fil-fatt din kienet parti mid-dibattitu li kellna flimkien u sibna a converging point fuqha għax din hija kwestjoni ta’ dinjità u ta’ rispett. 

Meta jgħaddu dawn it-tip ta’ liġijiet naħsbu ftit fuq il-liġi tat-tipjip. Il-fatt li ma tistax tpejjep ġewwa llum saret xi ħaġa normali u fil-fatt anke jekk tkun barra ma’ xi ħadd, qabel jaqbad ipejjep jistaqsik jekk tiddejjaqx jekk iqabbad sigarett. Qabel kien jaqbad u jdaħħan mingħajr l-iċken ħsieb! Jiġifieri dan jagħtik sens ta’ rispett lejn ħaddieħor. Jien m’għandix mistoqsijiet x’nistaqsikom ħlief li nirringrazzjakom ħafna tax-xogħol tagħkom. 

IĊ-CHAIRPERSON: L-aħħar kumment mingħand l-Onor. Ivan Bartolo u mbagħad nagħlqu d-diskussjoni għaliex irridu nkunu preżenti fil-Plenarja.  

ONOR. IVAN BARTOLO: Sur President, se nkun konċiż ħafna. L-ewwel nett niskuża ruħi talli ġejt tard u ma nafx jekk dak li se ngħid semmejtuhx diġà. L-Onor. Buttigieg semmiet il-bidla fil-mentalità u kif smajtha tgħid hekk ġewni f’moħħi xi konversazzjonijiet li kelli dan l-aħħar. Pereżempju kellimni wieħed li jagħti l-pornografija lil ħaddieħor bi qligħ u dan qalli li l-pornografija tgħidx kemm issolvi problemi għax skont hu, l-iriġiel minflok jibdlu l-mara jibqgħu d-dar u jaraw il-pornografija. Għalhekk il-bidla fil-mentalità hija importanti ħafna. Imbagħad iltqajt ma’ omm li ħallietni bla kliem għax din qaltli li twassal lit-tifla tagħha f’pajjiż partikolari għax it-tifla tagħha, li jidhirli għadha tmur l-iskola sekondarja, tħobb lit-tali nazzjonalità! U din twassalha ommha stess! Meta pprovajt nitkellem ma’ ommha u nipprova nikkonvinċiha ma setgħetx tifhem. Għal dik l-omm hi qiegħda fit-triq tas-sewwa. Nerġa’ ngħid li l-bidla fil-mentalità, li semmiet il-kollega tiegħi, hija xi ħaġa li rridu naħdmu fuqha. 

Iltqajt ukoll – din tafu biha għax konna tkellimna flimkien fuqha – ma’ persuna li m’għandhiex flus biex tħallas il-kera u - jien dawn in-nies mhux biss nidħol fil-ħajja tagħhom imma għandi database enormi - kemm-il darba ċċempilli u tgħidli li diġà kellha żewġ klijenti dalgħodu! U dak il-ħin ikunu t-8.00 a.m.! L-istess hawnhekk irridu bidla fil-mentalità. Dan il-każ ta’ din il-mara mhuwiex wieħed faċli imma din il-mara ġieli tifhem ukoll li hi qiegħda fi stat degradanti u li waslet fl-aktar fażi baxxa li tista’ tasal fiha. U ftakart ukoll fi transgender li dan beka miegħi għax qed iħossu jikber u issa m’għadux daqshekk attraenti bħalma kien qabel. Dan il-bniedem tant dera f’din ir-rutina li issa li qed jikber - meta kellu 20 sena mod u llum li dieħel fit-30 sena beda jsibha ta’ problema - il-klijenti bdew jidrawh u allura, bħall-mudelli, issa qed iħoss li m’għadux żmienu. 

Ġewni dawn l-erba’ każijiet ġo moħħi, tnejn minnhom li din saret parti minn ħajjithom u t-tnejn l-oħra daħlu fiha għall-bżonn biex ikunu jistgħu jħallsu għall-bżonnijiet tagħhom. Ma nafx jekk issemmiex il-bżonn li nibdlu l-mentalità imma żgur li din irridu naslu għaliha. Grazzi.   

IĊ-CHAIRPERSON: Nirringrazzja lil Dr Anna Borg u lill-mistednin l-oħra li taw il-kontribut tagħhom għad-diskussjoni li kellna llejla. Il-laqgħa hija aġġornata għal data oħra fejn se jkollna aktar mistednin dwar dan is-suġġett. Nirringrazzjakom. 

Fis-6.45 p.m il-Kumitat aġġorna għal data u b’aġenda li għandhom jiġu komunikati aktar tard. 

